
Inatsisartuni ilaasortaq 

Harald Bianco 

Maani   

 

Aqutsisoqarfimmi Tasiilami 2011-mi nannuttassat. 
 

Aalisarnermut, Piniarnermut Nunalerinermullu Naalakkersuisoqarfiup (APNN), 23. 

november 2010 Harald Bianco-mit (Inuit Ataqatigiit) aqutsisoqarfik Tasiilami nannunik 

pisassiinissaq pillugu allakkamik tigusaqarpoq. Allagaq § 37 imm. 1-tut tiguneqarpoq 

uangalu Naalakkersuisoqarfinni akisassanngortinneqarluni.  

 

Apeqqutigineqarput: 

 

1. Nannunik 2011-mut Tasiilap eqqaani pisassiissutigineqartunit amerlane-

rusunik pisassiisoqarsinnaaneranik Naalakkersuisut aqqutissiuusseqataa-

rusuppat? 

2. Ilisimatuussutsikkut Tunumi nannunik 2011-mi kisitsisoqarnissaanik 

Naalakkersuisut periarfisseerusuppat? 
 

Apeqqummut 1-mut: 

Aqutsisoqarfimmi Tasiilami 2009-mi 2010-milu pisassiissutigineqartut 20-nut 

aalajangiunneqarput, pisassiissutillu taakkua 2011-mut 2012-mullu 

ingerlateqqinneqarnissaat inassutigineqarsimavoq biologinit nutaanik 

paasissutissaqartoqanngimmat ukiunut pisassiiffinnut 2011-mut 2012-mullu 

allannguuteqartitsisinnaasunik. Naalakkersuisulli Kommuneqarfik Sermersuumit 

saaffiginnissutaasarsimasut innersuussutigalugit tunumi pisassiissutissat 2011-mi 10-nik 

ilaniarpaat. Tamanna isumaqarpoq aqutsisoqarfiit Tasiilaq Ittoqqortoormiillu tamarmik 

2009-mut 2010-mullu sanilliullugu immikkut 5-nik amerlanerusunik pisassaqalissasut. 

Ukiumi piniarfiusumi sippuilluni pisaasinnaasut ukiup tulliani pisassiissutaasunit 

ilanngaataassapput. Ukioq piniarfiusoq naariarpat pisaasunik kisitseqqissaartoqassaaq 

2011-milu pisassiissutit nalunaarutigineqarumaarlutik. 

 

Suli nalugallarparput kisitsineq amerlanerusunik ikinnerusunilluunniit pisassiissutinik 

kinguneqarumaarnersoq. Pisassiissutit amerlassusissaat kisitsinissap aggersup 

inernera ilaatigut aalajangerumaarpaa. 

Tunumi nannut Kalaallit Nunaannit taamaallaat iluaqutigineqarput (tunumi Nunattalu 

kujataani Paamiunit kujasinnerusumi). Tunumi nanoqassutsimi ilisimasat amigarnerat 

pillugu Pinngortitaleriffik piujuaannartitsinermik aallaaveqartumik piniarnissamut 

tikkuussisinnaanngilaq. Tamatumalu nalorninartoqarnerata aallaavigalugu 

Pinngortitaleriffik isumaqarpoq, tunumi nannunik pisassiinermi qajassuartumik 

pisoqartariaqartoq.  

 

Apeqqummut 2-mut: 

Tunup nunataa isorartoorsuuvoq, tamannalu pillugu misissuineq aningaasarpassuarnik 

naleqartussaavoq, pissutsillu arlallit aallaavigalugit misissuinissanik pilersaarutit 2013-

mut kinguartinneqarsimapput. Misissuinissanulli piareersaatit 2012-mi 

aallartisarneqariissapput. Kinguartitsinermut peqqutaasut ilagaat tunumi misissuinerit 

ukiumi kitaani misissuiffiusumi ingerlanneqarsinnaanngimmata, qulaani taaneqartut 

aallaavigalugit. Apeqquteqaatit Pinngortitaleriffimmut ingerlateqqinnikuuara, 

akissutaatalulu pingaarnersiorlugu nutserneqarnera uunga ilanngussatut 

ilanngunneqarpoq. 

 

Tunumi nannut pillugit ilisimasat amigaateqarput. Tamannalu pillugu Nunap Isuata 

Tasiilallu akornani nannut 2011-mi suli misissoqqinneqassasut siunniunneqarsimavoq, 

paasissutissat Pinngortitaleriffimmiit aallaavigalugit. 

 

 

 

Inussiarnersumik inuulluaqqusillunga 

 

 

 

 

Ane Hansen 





Pinngortitaleriffiup akissutaata Bilag-itut ilanngunneqarsimasup pingaarnersiorlugu kalaallisuunngortinnera 
ataani imaappoq: 
 
10. dec. 2010 allakkami (nr. 950041; J.nr. 73.01.01.07) Inuussutissarsiutinut ataatsimiitsitaliaq 
(Kommuneqarfik Sermersooq) Pinngortitaleriffimmut apeqquteqarpoq, Pinngortitaleriffik qaqugu tunumi 
nannunik kisitsinissamik pilersaaruteqarnersoq.  
Aajunalu Pinngortitaleriffiup akissutaa, Pinngortitaleriffiup pilersaarutaanik, kitaani kisitsinissanik 
piffissalersuineranik, tunumi kisitsinissanut pilersaarusiorneranik piujuaannartitsinissamillu tunaartaqartunik 
pisassiisarnissamik imaqartoq. Pinngortitaleriffiup akissutaa § 37 imm. 1 naapertorlugu Harald Bianco-mit 
apeqqutigineqarsimasumut aamma attuumassuteqarpoq.  
 
Nannunik kisitsinissamik tunuliaqutaasut. 
Pinngortitaleriffik pilersaaruteqarpoq Kane Bassin-imi, Baffin Bugt-imi tunumilu (Davis Stræde-mi piaartumik 
kisitsisoqarnissaanik pisariaqatsitsisoqanngilaq, tamaani 2007-mi kisitsisoqarsimammat) nannunik 
kisitsinissaminik.  
Nannunik kisitsineq, nunani isorartoqisuni nannut siammarfigisimasaanni, suliassaavoq angisooq akisoorlu, 
kisitsinermilu suleriaasissat nalilerneqaqqaassapput, misilerarneqaqqaarlutik aalajangiunneqarlutillu. 
Pinngortitaleriffiup suliniarfissani pingaarnersiortariaqarpai, Kalaallit Nunaanni nannunik piniarneqartunik 
kisitsiniartilluni.  
 
Baffin Bugt-imi nannut Nunavut/Canada-mit ataatsimoorunneqarput, Nunavumillu piniartunit 
piniarneqartarlutik. Nunat tamalaat akornanni sakkortuumik politikkikkut piumasarineqarpoq nanoqatigiit 
taakkua, Kane Basin-imiittullu, Nunatsinnit Canada-millu aamma ataatsimoorunneqartunik kisitsisoqarnissaa.  
Baffin Bugt-imi (Kane Basin-imilumi) kisitsinissap salliunneqarneranut pissutaavoq, piaartumik kisitsisinik 
pisariaqartitsisoqarnerata saniatigut, tassaavoq taakkunani kisitsinissani aningaasartuutit suliassallu 
angeqisut Kalaallit Nunaata Canada-llu ataatsimoorlutik kivissinnaammatigik.   
(…) 
Nannunik kisitsinissat pillugit pilersaarusiornerit naliliinerillu qulaani taaneqartut kiguneraat, tunumi nannunik 
kisitsinissamik pilersaarutaasimagalurtut kiguartinneqarnerat. Tunumi nannut kangerlunnut sikumullu, Baffin 
Bugt-imiit annertunerusumi siammarsimapput minnerpaamillu 700 000 km2-mik annertussuseqarluni. Baffin 
Bugt-imi Kane Bassin-imilu pissutsit akerliannik, tunumi kisitsinissaq Kalaallit Nunaata kisimiilluni 
suliassarivaa.  
Tunumi ikittuinnarnik timmisartunut mittarfeqarmat, timmisartunullu qulimiguulinnullu orsussaq ukiup 
siulianiilli inissinneqartussaammata, suliassaq piffinni allani tamani nannunik kisitsisarnernit 
anginipilussuulluni. Paasineqartariaqarpoq tunumi nannunik kisitsinissaq, nunataq nannunik 
kisitsiviusarsimasut annersarissammassuk.  
Baffin Bugt-imi kisitsinissap suliassartaa aallaavigingaanni, tunumi kisitsinissap suliassartaa minnerpaamik 
taamak atsigissaaq. Tamanna isumaqarpoq orsussamik inissiinerit, Twin Otter-it marluk atorlugit sikorsuarni 
kisitsinerit qulimiguulillu atorlugu kangerluni kisitsineq. Taamatut iliorneq missiliorneqarsinnaavoq 6-8 mio. 
kr.-nik naleqassasoq. Aningaasartuutit taamak ittut Pinngortitaleriffiup timmissanik miluumasunillu 
kisitsinissamut missigersuusiaanik qaffasinneroqaat, aningaasaliinissarlu Pinngortitaleriffiup avataanit 
pisariaqarluni.  
 
Kalaallit Nunaanni nannunik kisitsinissanik pilersaarutit 
Ingerlasussanik piareersaanermi aqutsinermi sulisunillu piareersimasuuteqarneq eqqarsaatigalugit, 
aningaasaqarniarnikkullu periarfissarititaasut eqqarsaatigalugit Pinngortitaleriffiup Kalallit Nunaanni nannunik 
kisitsinissamik piviusorsiortumik pilersaarut imatut isigivaa: 
 
Kane Basin: 2011 timmisartumit kisitsineq (avataanit aningaasaliisoqarnissaa pisariaqarpoq)  
Baffin Bugt: 2011; 2012-mi kisitsinissanut piareersarneq. 2012-mi timmisartumit kisitsineq, periuuseq taanna 
atorneqassappat; taamaanngippallu 2011-mi nannunik nalunaaqutsikkanik tiguseqqittarluni misissuinerit 
aallarnisarneqassapput 2012-mi kisinneqartussanngorlugit, 2012-mi 2013-milu uteqqinneqartussamik, 
2013/2014-mi kisinneqartussanik. Suliassaq (-sat) avataanit aningaasaliisoqarnissaannik pisariaqartitsipput 
Nunavumillu aningaasaleeqataasoqarnissaanik.  
Tunu: 2012-mi orsussamik ilisinerit 2013-milu timmisartumit kisitsinerit. Suliassaq avataanit 
aningaasalerneqartariaqarpoq.  
 
Tunumi nannunik kisitsinissamut piareersaatit 







Pinngortitaleriffik 2007-miilli paasissutissanik, tunumi nannunik kisitsinissamut atugassanik katersisimavoq. 
Suliarlu tamanna Pinngortitaleriffiup 2011-mi annertusassallugu pilersaaruteqarpoq.  
2007-mi 2008-milu Pinngortitaleriffik Norge-mi oqartussat suleqatigalugit qaammataasakkut nassitsissutinik, 
tunumi kangerlunni Ittoqqortoormiillu avannaani nannunut ikkussuipput. Misissuinerit Aatsitassaqarnermut 
Pisortaqarfimmit aningaasalersorneqartumit siunertarineqarpoq tunup avannaani 
uuliasiortoqarsinnaaneranut atatillugu, nannut ingerlaartarfii nunallu immikkoortuinik atuinerat 
misissussallugu. Malittarineqarneralli aammattaaq tunumi nannut kisinneqarnissaannut piareersaatinut 
atorneqarsinnaasunik paasissutissanik pissarsiffiusimavoq. Nannut malittarineqarnerata takutippaat, (1) 
nannut sikorsuaq tamaat siammarfigisimagaat, (2) Tasiilallu avannaaniikkajunnerusartut (Figur 1). Tamanna 
isumaqalersitsivoq nannut Ittoqqortoormiit kujataaniittut, Tasiilamiit Nunattalu kujataaniit piniartunit 
piniarneqartartut, nannunit avannarpasinnerusumiittunit Ittoqqortoormiiniit piniartunit piniarneqartartunit 
allaanerusumik ingerlaariaaseqartut.  
Akueralugu nannut Tasiilap taassumallu kujataata eqqaaniittut allanik ingerlaarfeqartut, nannunillu 
avannarpasinnerusuniit immikkooruteqarluinnartuusut, Pinngortitaleriffiup siunnersuutigaa tunup kujataani 
nannunik qaammataasakkut nassitsissutinik 2011-mi ikkussisoqassasoq. Tunup kujataani nannut qanoq 
siammarfeqarnersut paasineqarpat, tunumi nannut qanoq kisinneqartarnissaannut annertuumik 
sunniuteqartussaassaaq. Misissuinerit Miljøstrelse-miit aningaasaliisoqarnissaanik pisariaqartitsivoq.  
 
(…) 
 
 
 
 
Inussiarnersumik,  
 
 
 
Erik Born  
Senior forsker 
Afdeling for Pattedyr og Fugle 
 
Figur 1: nannut 18-it marts 2007-miit marts 2010-mut qaammataasakkut nassitsissutilerlugit 
malittarineqarnerat.  
Qulleq: Ukiukkut, qiterleq: Upernaakkut, alleq: Aasakkut. Takuneqarsinnaavoq nannut Kangerlussuup 
Blosseville-llu kitaata avannaaniinnerusimasut. Sumiiffik toornertut takuneqarsinnaavoq, 
qalipanneqarsimasullu tassaapput nannut tamarmiullutik angalaaffigisarsimasaat.  
Suminng.: Pinngortitaleriffik. 


 







 


 
 





